


Daniel ndatken sada berita sierbahanca ia kote. Berita e berita
kerna peperangen simbelin. Janah berita e idatkenna arah
pengenehen. Telu minggu dekahna ceda atena, la man
pangan sientabeh, lau anggur la iinem janah la ersuri. Sienda
kerina nuriken kecedan atena. Bas sada paksa iidahna sekalak
erpaken uis linen, gendit emas tulen, dagingna ersinalsal,
ayona erndilap, matana bali ras api, tan ras nahena desken
tembaga janah sorana pinger (persuruhen Dibata). Daniel
ngidah sie ngirgir ia, lanai ergegeh janah ayona pe sambar.
Ibegina sora e pingsan ia langkem ku taneh. Kenca sie lit tan
simpekeke ia dingen ngerana maka keleng kel ate Dibata ia
(Daniel) emaka ola mbiar sebab Dibata megiken pertotonna.
Megi ranan e minter Daniel tungkuk, janah malaikat pe ngkuit
biberna. Bas paksa e Daniel nuriken kebiarenna, maka lanai lit
gegeh ras kesahna bas ngaloi sikataken Malaikat e. Kenca sie
ijemak persuruhen e sekali nari Daniel e maka reh gegehna ia,
janah nina malaikat e "Dibata erkeleng ate man bandu...”.
minter ertambah-tambah gegeh Daniel.

Jadi renungenta, banci jadi lit kebiaren bas geuhta, ngalaken
peperangen (persoalen) si erbahanca kita kote, lanai ergegeh
janah menam pingsan. Lanai tempa lit simperdiateken entah
siengkelengi kita. Tenanglah begiken sora Tuhan maka keleng
kel ate Dibata kita (Bagi sikataken Dibata man Daniel). Keleng
ateNa e sinambahi gegehta. Kekelengen e erbahanca
megegeh dingen tambah semangat geluh. Keleng ateNa la
ersibar, tetap ngarak-ngarak kegeluhen bali ras keleng ate
orang tua man anak-anakna. Erdandanken sie ula kel sempat
turah pengejapen kelinon kekelengen.

= Kekelengen Dibata jadi gegeh bas geluh









